
Vergilər nazirinin 12 yanvar 2016-cı il tarixli,
1617040100039100 nömrəli Əmri ilə təsdiq edilmişdir

«Qurumun dövlət qeydiyyatından (vergi uçotundan) 

çıxarılması haqqında ərizə» formasının doldurulması 

QAYDASI

«Qurumun dövlət qeydiyyatından (vergi uçotundan) çıxarılması haqqında ərizə» forması kommersiya hüquqi şəxsin və xarici kommersiya hüquqi şəxsin nümayəndəliyinin və ya filialının dövlət qeydiyyatının ləğv edilməsi, qeyri-kommersiya hüquqi şəxsin və ya xarici qeyri-kommersiya hüquqi şəxsin nümayəndəliyinin və ya filialının və təhsil müəssisələrinin vergi uçotundan çıxarılması məqsədilə vergi orqanına təqdim edilir. Ərizə forması 8 bölmədən ibarətdir.

«1.Ləğv edilmənin (uçotdan çıxarılmanın) səbəbi» bölməsi müvafiq xanada «X» işarə edilməklə aşağıdakı kimi doldurulur:

-ləğv edilmə nəticəsində hüquqi varislik digər şəxsə keçmirsə, bu halda 1.1 sətrinə işarə edilir;

-birləşmə yolu ilə yenidən təşkil olunma nəticəsində qeydiyyatın (uçotun) ləğv edilməsi zamanı 1.2 sətrinə işarə edilir;

-bölünmə yolu ilə yenidən təşkil olunma nəticəsində qeydiyyatın (uçotun) ləğv edilməsi zamanı 1.3 sətrinə işarə edilir;

-qoşulma yolu ilə yenidən təşkil olunma nəticəsində qeydiyyatın (uçotun) ləğv edilməsi zamanı 1.4 sətrinə işarə edilir.

Seçilmiş xanadan asılı olaraq ərizənin doldurulmalı olan bölmələri barədə məlumat müvafiq sətirlərdə əks etdirilmişdir.

«2.Ərizənin təqdim edildiyi vergi orqanı» bölməsində müvafiq vergi orqanının adı 2.1 sətrinə uyğun olan xanada göstərilir. Vergi orqanının adı göstərilən xanalara yerləşmədikdə, yalnız vergi orqanının adının baş hərfləri xanalara daxil edilir. 
«3.Ləğv edilən qurum haqqında ümumi məlumat» bölməsində 3.1 və ya 3.2 sətrinə uyğun müvafiq xanada «X» işarə edilməklə  yenidən təşkil olunma nəticəsində ləğv edilən qurumun kommersiya və ya qeyri-kommersiya qurumu olması qeyd edilir. 3.2 sətrində ləğv edilən qurumun adı və 3.3 sətrində isə VÖEN-i qeyd edilir.

Ərizənin 4-cü və 5-ci bölmələri 1.1 sətri seçildikdə doldurulmur.

Ərizədə 1.2 və ya 1.4 sətri seçilən hallarda 4-cü bölmə doldurulur. “4.Hüquqi varis” bölməsində birləşmə və ya qoşulma nəticəsində ləğv edilən hüquqi şəxsin hüquq və vəzifələrinin keçəcəyi hüquqi şəxsin (hüquqi varisin) adı (sətir 4.1) və VÖEN-i (sətir 4.2) qeyd edilir.

Ərizədə 1.3 sətri secilən hallarda 5-ci bölmə doldurulur. “5.Hüquqi varislər” bölməsində bölünmə nəticəsində ləğv edilən hüquqi şəxsin hüquq və vəzifələrinin keçəcəyi hüquqi şəxslərin (hüquqi varislərin) adları (sətir 5.1 və 5.4), VÖEN-ləri (sətir 5.2 və 5.5) və bölünmə balansına əsasən hüquqi varislərin ləğv edilənin öhdəliklərində iştirak payları (sətir 5.3 və 5.6) qeyd edilir. Hüquqi varislərin sayı 2-dən çox olduqda növbəti ərizə formasının müvafiq sətirləri doldurulub ərizəyə əlavə edilir.

«6.Ərizənin məzmunu» bölməsində 6.1 sətrində qurumun ləğv edilməsi barədə qərarın verildiyi tarix, 6.2 sətrində isə qərara əsasən fəaliyyətin tam dayandırılmasının başlanğıc tarixi (gün, ay və il) qeyd edilir. Bu halda həmin tarixdən sonra qanunvericilikdə nəzərdə tutulmuş müddətdən gec olmamaq şərti ilə hüquqi şəxsin vergi orqanına yekun bəyannamə (bəyannamələr) təqdim etmək öhdəliyi yaranır. Ləğv barədə qərarın verildiyi dövrdə hüquqi şəxsdə çalışan muzdlu işçilərin sayı 6.3 sətrindəki xanalarda göstərilir. Ləğv edilmənin əsas səbələri 6.4 sətrə aid olan 6.4.1-6.4.10 sətrilərindəki xanalardan birinə daxil edilir. Bu məqsədlə seçilmiş xanaya “X” işarəsi qoyulur. Bu bölmədə ərizəyə əlavə edilən müvafiq sənədlərin (ləğv edilmə qərarı, ləğv edilmə komissiyasının təyin edilməsi barədə qərar, yenidən təşkil olunma barədə məhkəmənin müvafiq qərarının sürəti) vərəq sayı rəqəmlə qeyd edilir.
«7.Ləğvetmə komissiyasının sədri və ya bu ərizəni imzalamaq səlahiyyəti olan şəxs haqqında ümumi məlumat» bölməsində ərizəni imzalayan şəxs 7.1, 7.2 və 7.3  sətirlərə öz soyadını, adını və atasının adını, 7.5 sətrinə isə ərizənin vergi orqanına təqdim olunma tarixini qeyd etməklə 7.4 sətrində ərizəni imzalayır. Ərizə səlahiyyətli nümayəndə tərəfindən təqdim edildikdə, ərizəyə həmin səxsin səlahiyyətini təsdiq edən sənəd əlavə edilir və ərizənin möhürlə təsdiq edilməsi tələb olunmur.
«8. Vergi orqanının qeydləri» bölməsi ərizəni qəbul edən və ərizədə göstərilənlərin düzgünlüyünü yoxlayan vergi orqanının vəzifəli şəxsi tərəfindən doldurulur və imzası ilə təsdiq edilir.

Ərizənin hər hansı bir rekviziti üzrə məlumat olmadıqda, həmin rekvizit üçün ayrılmış yerə («X» işarəsi qoyulmalı olan xanalar istisna olmaqla) «YOXDUR» sözü yazılmalıdır. Rekvizitlərin boş saxlanılmasına yol verilmir.
Ərizə kağız formatda təqdim olunduqda, ərizənin 1-7-ci bölmələrinin bütün rekvizitləri azərbaycan dilində (latın qrafikasında) böyük çap hərfləri ilə qara və ya tünd göy rəngli qələmdən (karandaşla doldurulmasına icazə verilmir) istifadə edilərək vergi ödəyicisi və ya onun səlahiyyətli nümayəndəsi tərəfindən yazılmalıdır. Ərizənin kompüter vasitəsilə də doldurulmasına icazə verilir. Ərizə səlahiyyətli nümayəndə tərəfindən təqdim edildikdə səlahiyyəti təsdiq edən sənədin ərizəyə əlavə edilməməsi ona baxılmasından imtina edilməsinə əsas verir. 
